
Stellungnam zu der Entwécklung ëm de Contournement vu Käerjeng 

2023 #Bobibleift# 

Ufank Mäerz vun dësem Joer hunn de Bauteminister an d’Ëmweltministesch der Press erkläert, et giff un 
enger alternativer Variant fir e Contournement de proximité geschafft gin, fir d’Natura-2000-Zone an de 
Bobësch tëschent Suessem a Käerjeng ze schützen. 

Elo gëtt déi „nei Variant“ awer nees zu Käerjeng a Fro gestalt. De Bauteminister huet op enger ëffentlecher 
Versammlung deklaréiert, all Optioune wiere nach op, de Regierungsrot misst (warscheinlech no de 
Gemengewalen!) decidéieren. 

Mir encouragéieren de Bauteminister an d’Ëmweltministesch op hirer neier Schinn ze bleiwen an alles 
Méigleches ze maachen, fir dass d’Natura-Zone an de Bobësch net touchéiert ginn. 

E kuerze Réckbléck 

No villem hin an hier hat sech de Regierungsrot de 29.07.2016 fir d’Variant 2 vum Contournement, duerch 
d’Natura-2000-Zone an duerch de Bobësch, entscheet. 

D‘Suessemer Gemeng, zesumme mam Aarbechtsgrupp „Contournement“, hat eng grouss ugeluechten 
Opklärungscampagne géint déi Variant gefouert an ass de 26.10.2016 a Recours géint déi éischt Decisioun 
gaangen. D’Gemeng ass deemools vum Geriicht ofgewise ginn, net um Fong, ma well se ze fréi war. 

De 17.07.2018 ass an der Chamber e Finanzéierungsgesetz vum Contournement mat 56 Jostëmmen ugeholl 
ginn. Haaptargument waren déi héich Nox-Wäerter, déi – 2011 mat net EU-homologéierte Miessapparater 
gemooss - iwwert dem Grenzwäert waren, déi d’WHO (Weltgesondheetsorganisatioun) festgeluecht hat (40 
μg/m3). An der Chamber sinn deemools esouguer falsch Wäerter vun 80 μg/m3 genannt gi – also dat Duebelt 
vum Grenzwäert. 

De Suessemer Gemengerot huet e puer Deeg drop, den 20.07.2018, decidéiert als Gemeng net a Recours 
ze goe wann den definitive Projet da sollt vun der Ëmweltministesch geneemegt ginn. 2 Haaptargumenter 
waren ausschlaggebend: 1. déi annoncéiert héich Nox-Wäerter an 2. en avis juridique sommaire vun der 
Gemeng hirem Affekot, dass elo kaum juristesch Chancë nach viru Geriicht géinge bestoen. Am Gemengerot 
selwer waren se sech dora net eens. 

D’Verkéierssituatioun haut 

D’Zweegleisegkeet vun der Péitenger Zuchstreck an d‘Stad an och d’Gratuitéit vum Ëffentlechen Transport 
hunn dozou bäigedroen, dass haut 2 bis 3 mol méi Leit den Zuch fir an d’Stad benotzen an dofir de Privatauto 
stoe loossen. 

Virun e puer Wochen ass dat grousst Parkhaus op der Rodanger Gare (virgesi sinn 1.600 Parkplazen) 
opgaangen, wat vill Frontalieren notze fir vun do aus mam Zuch weiderzefueren, wat eng considerabel 
Entlaaschtung am Stroosseverkéier bréngt. 



Och eis Autoe sinn an der Tëschenzäit technesch esou weiderentwéckelt ginn, dass se manner Ofgasen 
ausstoussen. Net ze vergiessen d’Elektromobilitéit. Et gëtt méi am Homeoffice geschafft. De Carsharing fänkt 
och esou lues un als Alternativ vun deene Jonke genotzt ze ginn. D’Installéiere vun Intelligente Luuchten an 
eng prioriséiert Busspuer zu Käerjeng, wéi vum Mobilitéitsministère zënter Jore versprach, géingen eng 
weider substantiell Entlaaschtung bréngen. 

Et ass e neie Plan de mobilité, de PNM 2035, ausgeschafft ginn, dee virun allem op d’Erweiderung an 
d’Verbesserung vum Ëffentlechen Transport setzt. D’Verbindung iwwert d’A13 an d’A4 an d’Staat soll 
verbessert ginn, op eng weider Contournements-Transitstreck an d’Stad em Dippech a Schuller soll verzicht 
ginn. 

D’Nox-Wäerter si glécklecherweis zu Käerjeng massiv zréckgaangen. Säit der Installéierung vun der fester, 
vun der EU homologéierter Miessstatioun bei der Brauerei 2016, hate mer en duerchschnëttleche Jores-
Mëttelwäert 2018 vun 42 μg/m3 (a net 80), 2019 - 38 μg/m3 ; 2020 - 29 μg/m3 , 2021 - 27 μg/m3 , 2022 - 25 
μg/m3 an d’Moyenne vun de 4 éischte Méint dëst Joer läit bei 23 μg/m3. 

Am Fong sinn déi vun der Gemeng Suessem an aneren Acteuren um Terrain virgeschloe Moossnamen aus 
der sougenannter 0+-Variant am gaangen ze gräifen an d’Argument vun den héije Wäerter ass hifälleg, 
glécklecherweis och fir déi Käerjenger Leit. 

Klima a Biodiversitéitskris 

Ëmweltpolitesch huet d’Situatioun, wat de Klimawandel, de Verloscht vun der Biodiversitéit an d’Versigelung 
vum Buedem, souwéi d‘Verschlechterung vun der Loftqualitéit duerch d’Industrie ugeet, sech weider 
verschlechtert. Virun allem hei am Süde musse mer ferm d’Brems zéien. Mer wëssen och, dass al, lokal a 
wäertvoll zesummenhänkend Bëscher weder kuerzfristeg nach mëttelfristeg ze kompenséiere sinn. 

Den „Observatoire de l’Environnement Naturel“ schléit Alarm wat de Verloscht vun der Biodiversitéit hei am 
Land ugeet. De Biergerrot an de Klimabiergerrot hunn d’Erhale vun eise Bëscher als eng vun de Prioritéiten 
an hirem Avis zum PNEC (Plan national de l’Energie et du Climat) festgehalen. 

Wéi huet den Dossier op juristeschem Plang evoluéiert? 

Am Juli 2022 huet d’Ëmweltministesch en avis juridique ugefrot. Do gëtt festgehalen, dass bei engem 
Recours zbsp. vun der Gemeng Suessem, oder aneren Intresséierten, géint de Bauprojet, haut d’Chancë fir 
duerchzekomme schlecht fir de Stat stengen. D‘ "raison impérative d’intérêt public majeur" déi 2016 
festgehale gi war, fir en Deel vun enger Natura2000-Zone kënnen ze zerstéieren, gelt net méi well haut aner 
Loftwerter gemooss ginn. D’Regierung brauch zouverléisseg an aktualiséiert Date fir eng nei Entscheedung 
ze begrënnen a si muss och den Ëmweltimpakt consideréieren. 

Mir sinn als Biergerinitiativ an Ëmweltorganisatiounen op fir nohalteg a sënnvoll Proposen ze diskutéieren 
déi eng Verbesserung vun der Verkéierssituatioun bréngen an eis Naturzonen a Bëscher net weider 
schiedegen, wäerten eis awer och weider ze wiere wëssen. 

De Bobësch muss och geschützt a klasséiert ginn als Natura-2000-Zone ! 

BIGS a.s.b.l., Mouvement régionale Sud, natur&ëmwelt Gemeng Suessem 

 


